
Gaixotasun deserosoa da zango geldiezinen sindromea. Gaixoak lo egiteko arazoak izaten ditu 

Zango geldiezinen sindromea lo egiteko orduan izaten den nahasmendua da. Zangoetan izaten den mina edota deserosotasuna dira horren sintoma nagusiak. Horiek mugituz baino ez da arintzen mina. Batik bat adineko pertsonek izaten dute, baina oraingoz ez dago argi zerk eragiten duen. Estresarekin okerrera egiten duela izan da egindako ikerketen arabera jakin den gauza bakarra. Hala, tratamendu gehienetan lasaitzeko teknikak erabiltzen dira. 

Zangoen behealdean izaten da mina normalean. Min hori gutxitu egiten da gaixoa mugitzen denean. Hala, ibiltzeko edota hankak mugitzeko beharra dute etengabe. Sintomak oheratu baino zertxobait geroago azaltzen dira; hala, lo daudela ere hankak mugitzen dituzte, ostiko txikiak emanez. Gauez eta egunez ere izan daitezke. Askotan ez dago bestelako arazorik. 

Epe luzera, egoera horrek lo egiteko arazoak sortzen ditu. Hala, gaixoak logura, antsietatea, depresioa eta nahasmena izango ditu egunez. 45 urtetik gorako pertsonen artean, zango geldiezinen sindromea da lo egiteko arazo nagusietakoa. Baina gaixoek ez dute bata bestearekin lotzen, beraz sendagilearengana joaten direnean ez dute aipatzen. 

Hauek dira sintoma nagusiak: lo egitean hankak mugitzeko etengabeko beharra, inurridura eta karranpak zangoetan, antsietatea, depresioa... Azken bi sintoma horiekin, gainera, gaixotasunak okerrera egiten du. 

Ez da diagnostikatzen erraza. Izan ere, ez dago proba zehatzik hori baieztatzeko. Gainera, neuropatia periferikorik izan ezean ez da egiturazko arazorik antzematen gaixoan. Hori dela eta, lehenbizi horren antza duten gaixotasunak ezeztatzeko probak egiten dira. Adineko %2-4 artean dute sindromea. 

Fibromialgia duten gaixoen artean, halere, kopuru hori izugarri igotzen da. Izan ere, fibromialgia daukaten gaixoen %31k zango geldiezinen sindromea dute. 

Oraingoz ez dute zango geldiezinen sindromea sendatzeko sendagairik topatu. Giharrak lasaitu eta estresa eragiten duten egoerak saihestea dira tratamenduaren helburua. Kasu batzuetan sintomak hain dira gogorrak, gaixoak parkinsonaren kontrako botikak eta lasaigarriak hartu behar izaten ditu. Botika horiei esker, gaixo batzuetan sintomak kontrolatzea lortzen da; beste batzuei, ordea, bigarren mailako ondorioak eragiten dizkiete: logura, adibidez. Garbi ikusi da, halaber, te, kafe edota kakao gehiegi hartzeak sintomak areagotzen dituela. 

Zango geldiezinen sindromea ez da gaixotasun arriskutsua, ezta hilgarria ere. Gainera, ez da beste gaixotasun larriago baten adierazlea. Hori bai, oso deserosoa da. Horrenbestez, loan eragina izanez gero, tratamendua jarri beharko da. 

Lore esentziak 

Hauek dira gaixotasun horri aurre egiteko erabiltzen diren Bachen esentziak: zerasifera (prunus cerasifera), uso-belarra (agrimonia eupatoria) eta lertxuna (populus tremula). Horrekin batera, sistema mediterraneoko landare bat baten esentzia erabiliko da, txikoria belarra (taraxacun officinale). 

Kasu klinikoa 

Emakume, 46 urte. Neke fisikoarekin eta psikikoarekin dator kontsultara. Antsietatea eta depresioa, beheraldiak ditu. Duela lau urte hasi zen dena. Senarrak esan zion lo zegoenean nahigabe ostiko txikiak jotzen zizkiola, eta esnatu egiten zuela. Hasieran bera ez zen horretaz jabetzen, lo baitzegoen. Baina, pixkanaka, gero eta okerrago egiten zuela lo konturatu zen. Nekatuta esnatzen zen, eta hala igarotzen zuen egun osoa. Logale handia izaten zuen. Sendagilearengana joatea erabaki zuen orduan. Sintomak ikusita medikuak esan zion ziurrenik zango geldiezinen sindromea zuela. Baina arazo neurologikoak edo beste gaixotasunen bat zeukala baztertzeko proba batzuk egin behar zituen. Proben emaitza garbia izan zen: zango geldiezinen sindromea zeukan. 

Hala, lasaigarriak eta parkinsonaren kontrako botikak agindu zizkion sintomak arintzeko. Lehen hilabeteetan hobera egin zuen, baina egunez logure izugarriarekin jarraitzen zuen. Hala, botikak utzi eta lore esentzien terapiarekin probatzea erabaki zuen. Izan ere, senide bati lo egiten lagundu zion. 

Hasieran olibondoaren (olea europeae), zerasiferaren, gaztainondo txuriaren (aesculus hippocastanum), uso-belarraren eta lertxunaren esentziekin egindako formula hartzea aginduko zaio. Olibondoa oso ona da neke fisikoa eta psikikoa kentzeko. Zerasiferak eta agrimoniak hanken mugimenduaren kontrola berreskuratzen lagunduko diote, eta baita haiek ez txindurritzen. Gainera, agrimoniak eta lertxunari esker, hobeto egingo du lo. Ondoren, horri guztiari txikoria belarra (taraxacun officinale) gehituko zaio, giharrak lasaitzeko eta antsietatea gutxitzeko. 

Horrekin batera, arnas hartzeko eta lasaitzeko ariketak aginduko zaizkio. Hiru hilabeteren buruan sintomak ia erabat desagertuko dira, eta are garrantzitsuagoa, arazorik gabe egingo du lo. Beraz, egunez ez da nekatuta egongo. Hiru hilabetetik behin etorri beharko du kontsultara. 

